
Estados Unidos colaborará con Galicia no 
lanzamento dos catro novos centros de investigación 
de excelencia autonómicos  [3/10/2006 13:33]

-O acordo contempla unha interrelación continuada que 
impulse estes novos centros de investigación 

       A conselleira de Educación, Laura Sánchez Piñón, 
entrevistouse hai uns días en Santiago co primeiro 
secretario para Asuntos de Ciencia da Embaixada de 
Estados Unidos, Kenneth Forder, co obxecto de estudar 
liñas de colaboración para a posta en marcha e posterior 
funcionamento dos catro novos centros de investigación de 
excelencia autonómicos.

       Trala reunión, Kennet Forder sinalou que vai tratar de 
"conectar ao Goberno, os investigadores e as axencias 
norteamericanas", con Galicia, de xeito que se 
interrelacionen "entidades e institucións que xa están a 
facer un traballo similar ao que se desenvolverá en 
devanditos centros".

       En función do acordo firmado o pasado 18 de 
setembro polo presidente da Xunta, Emilio Pérez Touriño, 
e a ministra de Educación, Mercedes Cabrera, 
implantaranse na comunidade autónoma catro novos 
centros de referencia, co obxectivo de mellorar e 
consolidar as unidades científicas. Así, está prevista a 
creación do Centro de Investigación Aplicada en Tecnoloxía 
Computacional e Modelización Matemática, o de Ciencias 
Aplicadas á xestión do Patrimonio Cultural, o de 
Investigación en Tecnoloxía Mariña do Atlántico e o de 
Investigación e Tecnoloxías da Vida.

       Todos eles contarán coa participación do Consello 
Superior de Investigacións Científicas e das tres 
universidades galegas.

